
Uunga siunnersuut: Isumaginnittoqarfiup aqunneqarnera aaqqissuussaaneralu pillugit Inatsisartut 

peqqussutaata allanngortinneqarnissaa pillugu Inatsisartut inatsisaat nr. xx yy 2017-imeersoq. 

(Isumaginninnermi Naammagittaalliuuteqartarfiup sulianik ingerlatsinerata 

naammassiuminarsagaanera) 

(Isumaginninnermut, Ilaqutariinnermut, Naligiissitaanermut Inatsisinillu Atuutsitsinermut Naalakkersuisoq) 

(Siullermeernera) 

 

Demokraatini maluginiarparput Naalakkersuisut isumaqartut matumap siunnersuutip qularnaarumaaraa 

Isumaginninnermi Naammagittaalliuuteqartarfik sulianik ingerlatsisarnera pitsaanerulerumaartoq immikkut  

aningaasartuuteqanngikkaluarluni. Tamatuma saniatigut Naalakkersuisut isumaqarput, Isumaginninnermi 

Naammagittaalliuuteqartarfimmut naammagittaalliuutinik suliaqartarneq pitsaanerulerpat 

naammagittaalliuuteqartarfiup naammagittaalliuutit amerlanerit naammassisalerumaarai. Taamaattumik 

innuttaasut misigiumaarpaat naammagittaalliuutitik sukkanerusumik suliarineqartalersut taamaasillunilu 

innuttaasut inatsisitigut illersugaanerat aamma pitsaanerulerumaartoq.  

Naalakkersuisut eqqoriaanerat eqqussappat taava siunnersuut innuttaasunut inuiaqatigiinnullu 

nuannersuussaaq taamaattumik siunnersuut ilalerusunnassaaq.  

Kisianni Isumaginninnermi Naammagittaalliuuteqartarfik nammineq  Naalakkersuisut inerniliinerannut 

isumaqataanngilaq. Tusarniaanermut atatillugu akissummini Isumaginninnermi 

Naammagittaalliuuteqartarfiup oqaatigaa  matumap saqqummiunneqartup  pitsaasuunerarneqarnera 

isumaqatiginngilluinnarlugu. Taamaasilluni Isumaginninnermi Naammagittaalliuuteqartarfiup oqaatigaa, 

upperinngikkitsik pitsanngorsaasoqarumaartoq imaluunniit manna siunnersuut pissutaalluni innuttaasut 

inatsisitigut illersugaanerat pitsaanerulerumaartoq.  

 

Demokraatini tamanna tunngavigalugu ataatsimiititaliaq susassaqartoq kaammattussavarput 

Isumaginninnermi Naammagittaalliuuteqartarfik ataatsimeeqatigeqqullugu Naammagittaalliuuteqartarfiup 

itisiliitinneqarnissaa siunertaralugu. Tamatuma saniatigut soqutiginassaaq Naalakkersuisunut 

apeqqutigissallugu sooq Isumaginninnermi Naammagittaalliuuteqartarfiup akissutaa taama 

soqutigisimanngitsigigaat.  

Taamatut oqaaseqarluta siunnersuut Inatsisinut atortitsinermut Ataatsimiititaliami suliarineqassasoq 

innersuupparput.  

 


